Salm 48
(Yr ail gasgliad o Salmau 42—72) 
Seion, dinas Duw

Cân. Salm gan feibion Cora.
1 Mae'r ARGLWYDD mor fawr ac mae'n haeddu ei foli! Yn ninas ein Duw ar ei fynydd cysegredig — 2 y copa hardd sy'n gwneud yr holl fyd yn hapus. Mynydd Seion, sydd fel copaon Saffon,*
ydy dinas y Brenin mawr.

3 Mae Duw yn byw yn ei chaerau, ac mae'n adnabyddus fel caer ddiogel.
4 Edrychwch! Mae brenhinoedd yn ffurfio cynghrair, ac yn dod i ymosod gyda'i gilydd.

5 Ond ar ôl ei gweld roedden nhw'n fud, wedi dychryn am eu bywydau, ac yn dianc mewn panig!

6 Roedden nhw'n crynu trwyddynt, ac yn gwingo fel gwraig yn geni plentyn,7 neu longau Tarshish yn cael eu dryllio gan wynt y dwyrain.
8 Dŷn ni bellach yn dystion i'r math o beth y clywson ni amdano; yn ninas yr ARGLWYDD holl-bwerus, sef dinas ein Duw — mae e wedi ei gwneud hi'n ddiogel am byth!

Saib

9 O Dduw, dyn ni wedi bod yn myfyrio yn dy deml am dy ofal ffyddlon.
10 O Dduw, rwyt ti'n enwog drwy'r byd i gyd, ac yn haeddu dy foli! Rwyt ti yn sicrhau cyfiawnder.

11 Mae mynydd Seion yn gorfoleddu! Mae pentrefi Jwda yn llawen, o achos beth wnest ti.

12 Cerdda o gwmpas Seion, dos reit rownd! Cyfra'r tyrau, 13 edrych yn fanwl ar ei waliau, a dos drwy ei chaerau, er mwyn i ti allu dweud wrth y genhedlaeth nesa.
14 Dyma sut un ydy Duw, ein Duw ni, bob amser. Bydd e'n ein harwain ni tra byddwn ni byw.

......................

Mae’r Salm hon, fel 47, yn un llawen a phositif. Dathlu a llawenhau ym mawredd Duw ydy’r brif neges sydd ynddi. 

Mae Salmau 46, 47 a 48 yn mynd gyda’i gilydd ac o bosib yn coffau’r ffordd wnaeth Duw achub Jerwsalem o law Senacherib, brenin Asyria (2 Brenhinoedd 18,19; 2 Cronicl 32; Eseia 36,37).
Ymosododd Asyria ar Jerwsalem yn 700 CC. Ond fe wnaeth Duw warchod y ddinas. Mae’r hanes yn 2 Brenhinoedd 19: 34-36.
 Yr hyn sy'n bwysig yn y Salm yw ei bod yn dweud wrthyn ni fod  Duw yn gallu amddiffyn ei ddinas. Mae dinas Jerwsalem yn ddarlun o bobl Dduw. Mae Duw yn gallu amddiffyn ei bobl ac felly does dim rhaid iddyn nhw ofni unrhyw beth. Dro ar ôl tro yn y Salmau mae cadernid Duw yn cael ei bwysleisio. Mae Duw’n cael ei ddisgrifio fel caer yn Salmau 27; 28; 31; 43; 46 ac eraill. Yn adnodau 1-3 rydyn ni’n cael darlun hyfryd o gadernid a mawredd Duw, ac eto mae’r Duw mawr yn gofalu am ei bobl.
Ar hyd yr oesau mae gelynion yn wynebu pobl Dduw, ond Duw sy’n rheoli. Yn adnodau 5 a 6 rydyn ni’n darllen am ymateb y gelynion pan sylweddolon nhw pwy oedd yn eu herbyn - dianc mewn panig! Mae’r Salmydd yn gwerthfawrogi ei fod wedi gweld cryfder Duw ar waith, a’i fod o’n realiti iddo. Er ei fod wedi clywed am ryfeddodau Duw cyn hyn, roedd o’n gwerthfawrogi ei fod yn gallu gweld cryfder Duw ar waith.
Mae’r Salm yn gorffen drwy ein hannog ni i fyfyrio a meddwl am ofal ffyddlon Duw. Mae’n dda i Gristnogion feddwl yn ofalus am yr holl bethau mae Duw wedi eu gwneud yn y gorffennol, gan fod Duw ddim yn newid. Os oedd o’n gofalu am ei bobl ganrifoedd yn ôl, yna mae o yn dal ati i ofalu am ei bobl heddiw. Mae’r ansoddeiriau a’r berfau mor bositif - gofal ffyddlon; haeddu dy foli; mae Mynydd Seion yn gorfoleddu; mae pentrefi Jwda yn llawen.
Fe ddylen ni drystio Duw am ei fod yn ddigyfnewid (byth yn newid).

Dyma sut un ydy Duw, ein Duw ni, bob amser. Bydd e'n ein harwain ni tra byddwn ni byw.

GJenkins  *Saffon: Yr enw ar fynydd mytholegol lle roedd y duwiau yn cyfarfod (gw. Eseia 14:13)

